
Tilnefningar til Íslensku tónlistarverðlaunanna 2018 
Sígild- og samtímatónlist 

 
 
Plata ársins 
 
Anna Þorvaldsdóttir – AEQUA 
 
Afar vönduð útgáfa. Gefur heildstæða mynd af kammerverkum Önnu Þorvaldsdóttur og 
afburða hljóðfæraleikur sendir áheyrandann í ferðalag um hinn einstaka hljóðheim Önnu. 
Verkin hafa hvert og eitt sína dáleiðandi útgeislun en saman á plötu virka þau eins og heilt 
sólkerfi! Unun á að hlýða.	

Jóhann Jóhannsson - Englabörn & Variations 
 
Tónlist Jóhanns Jóhannssonar við leikritið Englabörn eftir Hávar Sigurjónsson hefur fyrir 
löngu unnið sér mikilvægan sess. Á nýútgefinni plötu, Englabörn & Variations, votta vinir og 
samstarfsmenn Jóhanni virðingu sína með því að fullgera verkið Englabörn & Variations, en 
Jóhann vann að endurútgáfu verksins þegar að hann féll sviplega frá á liðnu ári. Útkoman er 
sérlega fallegur diskur þar sem frábærum tónsmíðum Jóhanns eru gerð skil af sjaldgæfu 
innsæi og næmni. Fágætur diskur og verðmætur. 
 
Þráinn Hjálmarsson - Influence of buildings on musical tone 
 
Hér gefur að heyra fimm kammerverk eftir Þráin Hjálmarsson tónskáld sem samin eru fyrir 
flytjendur í fremstu röð: CAPUT, Ensemble Adapter, Íslenska flautukórinn, Nordic Affect og 
Kristínu Þóru Haraldsdóttur. Ótrúlega heildstæð og mögnuð plata sem vex við hverja hlustun. 
	
Víkingur Heiðar Ólafsson - Johann Sebastian Bach 
 
Hljómborðstónlist eftir Johann Sebastian Bach er viðfangsefnið á nýjustu plötu Víkings 
Heiðars Ólafssonar. Óhætt er að fullyrða að Víkingur geri tónlist þessa mikla meistara 
barokksins hreint frábær skil og viðtökur á heimsvísu eftir því. Stórkostleg plata í alla staði. 
	
Söngvar Jórunnar Viðar - Jórunn Viðar – Söngvar 
 
Erla Dóra Vogler og Eva Þyri Hilmarsdóttir færa hlustendum höfundarverk Jórunnar Viðar á 
einkar fallegum diski sem inniheldur, auk þess fjársjóðar sönglaga sem þekktur er, tónsmíðar 
eftir Jórunni sem heyrast nú í fyrsta sinn. Samspil þeirra er einstakt og túlkunin innblásin. 
	
Nordic Affect - He(a)r 
 
Platan He(a)r er enn ein rósin í hnappagat tónlistarhópsins Nordic Affect en platan hefur að 
geyma sjö splunkuný verk eftir Maríu Huld Markan Sigfúsdóttur, Önnu Þorvaldsdóttur, 
Mirjam Tally, Hildi Guðnadóttur og Höllu Steinunni Stefánsdóttur. Verkin eru öll samin 
sérstaklega fyrir tilstilli Nordic Affect og eru flutt af einstakri innlifun og næmi. Frábær plata. 

Tónverk ársins 
Farvegur	
Þuríður Jónsdóttir 
Farvegur var frumfluttur á tónlistarhátíð Rásar 1 í nóvember 2018 en verkið var pantað af Rás 
1. Í verkinu fléttast saman fiðlu- og náttúruhljóð; fiðluleikurinn var í höndum Unu 
Sveinbjarnardóttur sem gerði verkinu einstök skil. Djúp og ágeng náttúruhljóð voru 
frábærlega útfærð - flutningur verksins og upplifun af því afar eftirminnileg. 

From	My	Green	Karlstad	
Finnur Karlsson 
Sérlega eftirtektarvert og innblásið tónverk.  
Finnur Karlsson er án nokkurs vafa eitt af eftirtekarverðari tónskáldum yngri kynslóðarinnar. 

Loom	
María Huld Markan Sigfúsdóttir 
Loom býr yfir dáleiðandi og tímalausri fegurð. Hljóðheimurinn forn og nýr í bland, 
undiraldan þung og heillandi. Loom hljómaði í fyrsta sinn á Reykjavík Festival í Los Angeles 
í apríl árið 2017 en hérlendis hljómaði það í fyrsta sinn á á Myrkum músíkdögum í upphafi 
ársins 2018. Verkið er frábærlega túlkað af Nordic Affect á nýjustu plötu hópsins. 

METACOSMOS	
Anna Þorvaldsdóttir 
Margslungið verk og mikilvæg varða á ferli eins af okkar helstu tónskálda. Ævintýralega 
magnað og dáleiðandi ferðalag inn í andstæður ógnar, átaka og fegurðar.	

Silfurfljót	
Áskell Másson 
Í Silfurfjlóti, konsert fyrir klarínettu og hljómsveit, fer fram ljóðrænt samtal milli einleikara 
og hljómsveitar sem einkennist af birtu og tærleika. Framvinda verksins færir hlustendum 
seiðandi laglínur jafnt sem stórbrotnar myndir í tónmáli hljómsveitarinnar.	

Spectra	
Anna Þorvaldsdóttir 
Flæðandi tónmál – hljóðheimur og línur sem ásækja mann löngu eftir að hlustun er lokið. 
Seiðandi en jafnframt ögrandi tónvefur.	

Split	thee,	Soul,	to	Splendid	Bits	(attn.:	no	eternal	life/light	this	
time	around)	
Bára Gísladóttir 
Sterk rödd höfundar skín í gegnum verk Báru, hvort heldur sem um er að ræða umfangsmikil 
verk eða smærri. Í Split thee, Soul, to Splendid Bits nýtir Bára sér hljóðheim barokks á 
nýstárlegan hátt í afar heillandi tónverki. 

Tónlistarviðburður ársins – tónleikar 
Budapest	Festival	Orchestra	og	Iván	Fischer		
Tónleikar í Eldborg, Hörpu 
Það er sannkallaður stórviðburður þegar hingað til lands rekur á fjörur ein af allra bestu 
sinfóníuhljómsveitum heims. Því var eftirvæntingin mikil fyrir komu Budapest Festival 
Orchestra ásamt aðalstjórnanda þeirra Iván Fisher. Hljómsveitin ungverska stóð undir öllum 
þeim væntingum sem til hennar voru gerðar og gott betur því stórkostlegir tónleikar hennar 
munu seint líða úr minni þeirra sem á hlýddu. 

#bergmálsklefinn	
Með athyglisverðari óperusýningum seinni ára. Hrá en úthugsuð sýning sem á beint erindi 
við samtímann og brýtur blað í sýningargerð í óperuuppfærslum á Íslandi. 

Brothers	
Stórfengleg uppfærsla á magnþrunginni óperu, skipuð frábærum listamönnum í hverju 
hlutverki, bæði innan sviðs og utan. Einsöngvarar ásamt kór og hljómsveit Íslensku 
óperunnar undir stjórn tónskáldsins Daníels Bjarnasonar sköpuðu eina eftirminnilegustu 
óperusýningu sem sett hefur verið upp hér á landi. 

Víkingur	Heiðar	Ólafsson	-	útgáfutónleikar,	Bach	
Til að fagna útgáfu nýjustu plötu sinnar, fyrir hið virta útgáfufyrirtæki Deutsche 
Grammophon, blés Víkingur Heiðar til tónleika í Eldborgarsal Hörpu. Víkingur bauð upp á 
Bach og Beethoven og túlkaði og kynnti tónlistina af slíku listfengi að lengi verður í minnum 
haft. Frábærir tónleikar. 

Barokkbandið	Brák	-	Spíralar	Versala	
Barokkhópurinn Brák bauð upp í dans á tónleikum sínum, Spíralar Versala, þar sem 
endurvakin var sú stemmning sem ríkti í höllum Sólkonungsins. Tónlist, dans, glaumur og 
gleði myndaði órofa heild sem einkenndi barokktónlist Frakka. Á þessum tónleikum 
Barokkbandsins Brákar sameinuðust fyrrnefndir þættir í sterkri listrænnni útkomu sem veitti 
unnendum barokktónlistar fágæta innsýn inn í þetta skemmtilega tímabil tónlistarsögunnar. 

Edda	II:	Líf	guðanna	–	23.	mars	/	SÍ	og	Schola	Cantorum	
Hið tímabæra verkefni, Edda II: Líf guðanna, braut blað í tónleikasögu Íslands. Mögnuð 
frammistaða kórs, hljómsveitar einsöngvara birti hugarheim tónskáldsins Jóns Leifs og sýn 
hans á arfinn sem liggur í Eddukvæðunum á áhrifamikinn og stórbrotinn hátt. 

Íslendingasögur	–	Sinfónísk	sagnaskemmtun		
– hátíðarviðburður fullveldisafmælisins 1. desember 
Íslendingasögur - sinfónísk sagnaskemmtun, fór ótroðnar slóðir í efnistökum jafnt sem 
fagurfræðilegri umgjörð. Óvænt, glettið og tilfinningaþrungið sjónarspil sem veitti 
yfirgripsmikla mynd af okkar sameiginlega menningararfi, hið stóra jafnt sem smáa, það nýja 
og hið fornkveðna. Með frásagnarlegum þræði sem teygði sig gegnum aldirnar til nútímans 
var birt krafa um skýra og bjarta framtíðarsýn til handa landi og þjóð. 

Tónlistarflytjandi ársins – einstaklingar 
 

Sæunn	Þorsteinsdóttir	
Sæunn Þorsteinsdóttir er einn fremsti hljóðfæraleikari landsins. Hún býr yfir framúrskarandi 
tækni og ýtir stöðugt á mörk hins mögulega. Árið 2018 kom hún m.a. fram sem einleikari 
með Sinfóníuhljómsveit Íslands þegar hún frumflutti á Íslandi sellókonsertinn Quake eftir Pál 
Ragnar Pálsson og lék Bow to String eftir Daníel Bjarnason auk þess sem hún frumflutti 
sellókonsertinn Wanderlied eftir Betsy Jolan í Bandaríkjunum. Sæunn kom auk þess fram á 
fjölmörgum tónleikum, m.a. með strengjakvartettinum Decode, beggja vegna Atlantsála.  
 

Una	Sveinbjarnardóttir	
Una Sveinbjarnardóttir er einstaklega næmur, fjölhæfur og metnaðarfullur listamaður, hvort 
sem er í starfi sínu í Sinfóníuhljómsveit Íslands, Strokkvartettnum Sigga eða margvíslegum 
einleiksverkefnum. Á árinu frumflutti hún m.a. ný tónverk eftir Þuríði Jónsdóttur, Veronique 
Vöku, Oliver Kentish og Hauk Þór Harðarson. 
 

Víkingur	Heiðar	Ólafsson	
Víkingur Heiðar hefur fyrir löngu skipað sér í sess meðal allra fremstu listamanna 
þjóðarinnar. Á liðnu ári hélt hann frábæra útgáfutónleika til þess að fagna útgáfu nýs 
geisladisks með tónlist Johann Sebastians Bach auk þess sem hann frumflutti nýjan 
píanókonsert Hauks Tómassonar. 

Tónlistarflytjandi ársins - hópar 
 

Barokkbandið	Brák	
Barokkbandið Brák hefur á undanförnum árum vakið verðskuldaða athygli fyrir frábæran 
flutning og frumlega nálgun á tónlist barokktímabilsins. Það er ávallt sterk upplifun að sjá og 
heyra þennan úrvals tónlistarhóp sem hefur á skömmum tíma skipað sér í flokk 
eftirtektarverðustu kammerhópa landsins. 
 

Kammersveitin	Elja	
Kammersveitin Elja er skipuð ungum tónlistarmönnum í fremstu röð og hefur á sínum stutta 
starfsaldri vakið eftirtekt fyrir sérlega vönduð vinnubrögð og einstaklega ferskt og 
skemmtilegt verkefnaval þar sem blandað er saman gömlu og nýju, klassík og framúrstefnu á 
sannfærandi og næman hátt. Fyrsta flokks flutningur! 
 

Schola	Cantorum	
Á árinu 2018 bar hæst þátttaka Schola Cantorum í Eddu II; Lífi guðanna eftir Jón Leifs ásamt 
Sinfóníuhljómsveit Íslands og einsöngvurum. Kórparturinn í því verki hefur löngum verið 
talinn á mörkum hins syngjanlega og vann kórinn sannkallað þrekvirki með söng sínum. 
Fjölbreytt verkefnaval var á hádegistónleikum og auk tónleika á allraheilagramessu má benda 
á lykilhlutverk kórsins í hátíðardagskrá í tilefni af aldarafmæli fullveldis Íslands. 
 

Nordic	Affect	
Afar afkastamikið ár Nordic Affect einkenndist af fjölbreyttum verkefnum með frábæru 
samspili og einstaklega næmri listrænni stjórnun – allt með gæði og nýsköpun í fyrirrúmi. 
Hvert verkefni var afar vel afmarkað og bauð áheyrendum sífellt upp á ný sjónarhorn á starf 
hópsins og tónlistarflutning, ásamt því að beina kastljósinu að tónskáldunum sem hópurinn 
vinnur með. 
 

Strokkvartettinn	Siggi	
Strokkvartettinn Siggi hefur frá upphafi verið í fremstu röð kammerhópa og unnið ötullega að 
nýsköpun í tónlistarlífi hér á landi. Tónleikar þeirra á Listahátíð í Reykjavík, þar sem verk 
eftir íslensk tónskáld voru leikin á hljóðfæri sem öll eru smíðuð af Jóni Marínó Jónssyni, 
voru afar eftirminnilegir og ekki síður tónleikar þeirra í Hörpu í október síðastliðnum. 
Fagmennska í hvívetna og heillandi samspil. 

Söngvari ársins 
Benedikt	Kristjánsson	tenór	
Benedikt Kristjánsson söng hlutverk Guðspjallamannsins í Jólaóratoríu Bachs með 
Dómkórnum undir stjórn Kára Þormar af fádæma listfengi sem einkenndist af næmri túlkun á 
tónlæsi auk þess sem björt tenórrödd hans naut sín í aríum verksins svo unun var á að hlýða. 

Eyjólfur	Eyjólfsson	
Tenórsöngvarinn Eyjólfur Eyjólfsson kom, sá og sigraði í hlutverki Loka Laufeyjarsonar í 
uppfærslu á Þrymskviðu sem haldin var í tilefni af níræðisafmæli tónskáldsins Jóns 
Ásgeirssonar. 

Oddur	Arnþór	Jónsson	
Það er ekki heiglum hent að taka að sér burðarhlutverk í nýrri óperu með afar skömmum 
fyrirvara. Slíkt gerði baritónsöngvarinn Oddur Arnþór Jónsson í óperunni Brothers eftir 
Daníel Bjarnason þar sem hann túlkaði hlutverk Michael stórkostlega í eftirminnilegri 
uppfærslu, bæði hvað varðar leik og söng. 
 
 
 
Söngkona ársins 
Hallveig	Rúnarsdóttir	
Hallveig Rúnarsdóttir blómstraði í verkefnum sínum á liðnu ári. Hún á jafnt heima í 
barokktónlist, klassík, ljóðasöng og samtímatónlist og hefur einstakt lag á að snerta hjörtu 
áheyrenda. Hún heillaði áhorfendur meðal annars með söng sínum í Klassíkin okkar og 
skemmti ungum sem öldnum í titilhlutverkinu í frumflutningi á óperunni Gilitrutt eftir 
Hildigunni Rúnarsdóttur. Verulega gjöfult ár hjá heillandi listakonu. 

Hanna	Dóra	Sturludóttir	
Hanna Dóra fór afar fallega með hin ýmsu hlutverk sín í bæði tónleikauppfærslum og 
óperusýningum. Hún söng í jafn ólíkum verkum eins og Sálumessu eftir Duruflé og 
Jólaóratoríunni eftir J.S. Bach með Dómkórnum, Eddu II eftir Jón Leifs með 
Sinfóníuhljómsveit Íslands og í hlutverki móðurinnar í óperunni Brothers. Afar gott ár hjá 
einni af okkar bestu söngkonum! 

Valgerður	Guðnadóttir	
Valgerður Guðnadóttir hefur á undanförnum árum fest sig í sessi sem ein fremsta söngkona 
okkar og eitt af aðalsmerkjum hennar er að þau verkefni sem hún tekst á við eru af 
fjölbreyttum toga. Á liðnu ári sýndi hún meðal annars stórkostlega frammistöðu í hlutverki 
Christine í Óperudraugnum, lét ljós sitt skína á jólatónleikum Sinfóníuhljómsveitar Íslands 
sem og Vínartónleikum og tókst á við hlutverk Völvunnar í Völuspá eftir Þorvald Bjarna 
Þorvaldsson. 

Tónlistarviðburður ársins – hátíðir 
 

Myrkir	músíkdagar	
Myrkir músíkdagar hafa einstaka sérstöðu meðal tónlistarhátíða á Íslandi og vægi út fyrir 
landsteinana. Þeir eru einstakur vettvangur nýsköpunar fyrir íslensk samtímatónskáld og opna 
hringsjá út í þróunina utan Íslands, með stórkostlegri breidd erlendra gesta meðal tónskálda 
og flytjenda. Frábær listræn stjórnun, fjölbreytt val tónleikastaða auk ýmis konar viðburða 
með ungum tónlistarmönnum og áheyrendum eykur mjög á framsækinn hátíðarblæ Myrkra 
músíkdaga. 
 

Óperudagar	í	Reykjavík	
Með fádæma framtakssemi og sterkri listrænni sýn hafa stjórnendur Óperudaga sýnt fram á 
nýja möguleika og hinar fjölbreyttustu birtingarmyndir óperuformsins. Bæði með því að færa 
það til nútímans og hylla hið hefbundna, auk þess að fara nýstárlegar leiðir í að ná til og 
heilla áhorfendur. 
 

Reykholtshátíð	
Metnaðarfull tónlistarhátíð á sögufrægum slóðum og fögrum stað með sterkan listrænan 
fókus. Þar mætast fyrirtaks tónlistarflutningur og jafnvægi milli erlendra sígildra verka og 
íslenskra tónverka sem sjaldan hafa verið flutt hér á landi. Heildstætt faglegt yfirbragð á hátíð 
sem vaxið hefur ásmegin með ári hverju að undanförnu. 
 
 
 
 


